
 
 
 
 

Dieus dat a nus 
regurdientschas 

che nus haveien rosas 
igl unviern. 

 
 
 
 

Bugen prendel jeu oz la caschun da dar a Vus, cars 
parochians, in plaid sin via egl onn niev 2010. 
 
Alla porta dalla veta. 
„Jeu hai detg agl aunghel che steva alla sava digl onn: 
Dai a mi ina glisch, che jeu sappi passar cun pei segir 
tras las malsegirtads che vegnan a tementar e che 
pretendan fermezia da mei. 
Mo igl aunghel gi: 
Mo va vinavon era en in temps nunenconuschent e tema 
buca la stgiraglia. Metta tiu maun e quei che fatschenta 
tei els mauns da Diu. Quei ei meglier ch’ina glisch e pli 
segir ch’ina enconuschenta via.“ 
 
 

Alla sava digl onn niev mirel jeu cun Vus anavos ed anavon. 
 
Igl onn 2009 ha mussau che regurdientschas portan rosas igl 
unviern. Tenor las experientschas fatgas dapi la stad vargada, 
constat quei ch’il proverbi exprima. Mes patratgs sgolan 
meinsvart tier las pleivs cun las qualas jeu sun colligiada en 
engraziament e buna memoria.  
Adina puspei contonschan mei rosas en fuorma da resuns. Ellas 
flureschan e lain reviver sentupadas ed eveniments vargai. Per 
mintga segn da Vossa vart engraziel jeu da cor. Jeu sesprovel da 
dar damogn allas pretensiuns dil niev post da lavur aschia ch’ei 
va bein cun mei.  
Il fegl parochial che contonscha mei mintga meins, legiel cun 
grond interess. In spezial engraziament per quella posta.  
 
In patratg less jeu aunc dar a Vus cun in text da Rabindramath 
Tagore. 
In rugadur ei sin via tras il vitg. Cheu vesa el dalunsch il car dil 
retg che s’avischina. La speronza crescha. Il retg vegn segir a 
dar ina gronda buna mana. Lu ein mes dis da paupradad vargai, 
spera il rugadur. Il car dil retg seferma gest avon il pauper agl ur 
dalla via. Tgei cletg e tgei sentiment da ventira senta quei 
carstgaun ch’ei buca accumpignaus dil bi e bien dalla veta. 
Il retg stenda o siu maun e di al rugadur: Tgei has ti da regalar a 
mi? Il rugadur ei perplex. Lu pren el in garnetsch ord siu sitget e 
dat quel al retg. 
Gronda ei la surpresa la sera cura ch’il rugadur ha zevrau tut 
quei ch’el haveva rimnau igl entir di. Il pign garnetsch era 
semidaus en aur. Il rugadur cloma contristaus: „Mo sche jeu 
havess dau tut.“ 
Miu giavisch a Vus ei oz ed adina danovamein: Lein dar mintga 
garnetsch – Nus survegnin rehamein anavos. 

Sora Valentina 
 
 



 

 Informaziuns per Laax   
 

Communiun dils malsauns: Mesjamna, ils 13-1-2010 suentermiezdi 
 
 
Cant dils treis sogns Retgs, sonda ils 09 da schane r 2010 
Nus selegrein da sentupar uonn per l’emprema gada cun ils Retgs 
mintgamai els quartiers. Da cuminonza lein guder il cant ed era il 
punsch che vegn survius dallas persunas ch’ein stadas promtas da 
collaborar. In grond Dieus paghi persuenter.  Il decuors dalla sera ei 
il suandont 
 
Temps:  Liug:   Collaboraturs/As: 
 

16.00h   Murschetg / Piazza 
              avon igl Oratori  
 
16.30h   Salums / Panorama Belinda Ardüser / Susanne Heisch 
 
17.00h   Cons   Famiglia Iazinta Truog 
     Famiglia Marlies Cavigelli 
 
17.30h   Via Spenda  Famiglia Renata Capaul 
     Famiglia Mascha Hug 
 
18.15h   Via Grava   Rita ed Augustin Killias 
 
19.00h   Center Communal Nesa Coray / Prisca Coray 
 
19.30h   Casa Liunga  Famiglia Romana Brunold 
     Famiglia Bettina Toggenburg 
 
20.00h   Larisch   Regula e Corsin Caduff 
         
Nus engraziein cordialmein allas scolastas ed als scolars per igl 
engaschi. Il recav va en favur da «Cristo Obrero», l’instituziun che 
promova oravontut la scolaziun da basa dils affons. 
 
 
 

 

 Informaziuns per Falera   

 
Communiun dils malsauns: Gievgia, ils 07-01-2010 suentermiezdi 

      Gievgia, ils 21-01-2010 suentermiezdi 
 

Temps da legria e da gronda beinvulientscha 
Nus engraziein a tuts parochians, affons e scolars che han sin ina 
moda ni l’autra embelliu ils survetschs divins e las devoziuns 
d’Advent. In fatg legreivel che dat curascha da continuar nossa via 
egl onn niev 2010. 
 
Ils Retgs visetan il vitg 
Suenter il bi temps d’Advent e la fiasta da Nadal, cu nus havein 
aviert nossas portas al Segner, essan nus puspei envidai d’arver 
nossas portas als treis Retgs. Els portan la benedicziun dalla stalla   
da Betlehem en nossas casas per igl onn niev. 
 

L’entschatta dalla tura ei mintgamai naven dallas 16.00h: 
 
Mesjamna, ils 6-1-2010 da miez vitg anen 
Gievgia,     ils 7-1-2010 da miez vitg ano. 
 

Al scolast ed als scolars engraziein nus 
cordialmein per igl engaschi. Il recav va en 
favur d’in project per affons a Brasilia 
che vegn organisaus dalla claustra da Glion 
anora. Per quei segn da solidaritad in grond 
Dieus paghi.  
 

 
Gratulaziun  
Ils 16 da schaner 2010 festivescha Johanna Cajochen siu 85-avel 
natalezi. Nus gratulein cordialmein alla giubilara e giavischein tut il 
bien, la benedicziun dil Tutpussent ed ina emperneivla sera-sontga.  

